
GWOUP SIPEVIZÈ EDIKASYON 

ANN LITE KONT DEZAS NATIRÈL YO

[image: image7.png]fearfund




@ Jen 2010

TAB MATYĖ
I- Entwodisyon

- kisa yon dezas ye?

- Dezas natirèl  - tip dezas natirèl

II- Karakteristik yo ak fason pou nou aji nan moman dezas sa yo.

- Tranbleman tè

- Siklòn

- Inondasyon

- Deboulonnay tè

III- Konsekans dezas yo

- Sou lavi moun

- Sou estriki peyi 

IV- Fè fas ak dezas yo
Oganizasyon modil la

Modil sa a ap gen kat pati. Nan premye pati a nap pale de  kisa yon dezas ye, tout tip nou ka rankonte. Nan dezyèm pati a nou va jwenn  ki karakteristik yo ki konsekans yo genyen sou lavi moun, kòman yon moun dwe aji ak pwoteje tèt li nan moman dezas yo. Nan twazyèm pati a nap wè ansanm ki konsekans sitiyasyon sa yo genyen sou lavi moun, ak estrikti latè. Nan katryèm pati a  nap kèk fason pou nou aji pou fè fas ak dezas yo.

OBJEKTIF JENERAL:

Pèmèt moun ki nan kominote a rive konprann kisa yon dezas ye, ki konsekans li ka genyen sou lavi moun ak sou anviwonman  epi  kòman pou yo pwotege tèt yo nan moman difisil sa yo.

OBJEKTIF ESPESIFIK:

·  Pèmèt moun nan popilasyon an rive konnen kisa yon dezas ye, an patikilye dezas natirèl yo.

·  Redwi dega dezas nan ede moun nan kominote a konnen kisa pou yo fè, kijan ak kòman pou yo aji ak pwotege tèt yo.

· Ogmante sansibilizasyon pou moun yo prepare yo nan ka ke ta genyen dezas.

· Fòme popilasyon an sou konsiy de baz nan moman ijans yo.

ATANT

Apre seyans fòmasyon sa a:

· Kominote a ap pi byen òganize pou fè fas ak dezas.

· Popilasyon an ap konprann ki avantag ki genyen lè yo prepare pou fe fas ak sitiyasyon difisil sa yo, ke nou pa ka prevwa men ki ka gen anpil konsekans grav sou popilasyon an.

· Yo ap plis enfòme  sou fason pou yo aji pou evite ke yo viktim nan moman dezas yo, nou reyalize ke anpil viktim moun paske yo pat genyen enfòmasyon sou fason pou yo konpòte 
POPILASYON SIB :

Modil sa a fèt nan kad aktivite pou jèn ak granmoun.

Metòd:  Patisipasyon (kesyon/repons).

PREMYE PATI
I- Kisa yon dezas ye?

            Objektif espesifik: apre seyans sa popilasyon an ap konnen 

1- Kisa yon dezas ye ?

2- Tout tip dezas yo.

 Yon dezas se yon evenman grav ki kapab genyen gwo konsekans sou moun ak sou anviwonman. Nou kapab rankontre tout tip dezas, tankou; dezas ekonomik, dezas teknik, dezas natirèl oswa dezas ke moun pwovoke, pou nou site sa yo sèlman. Nan modil sa a nou pral sitou pale de dezas natirèl yo.

Kisa yon dezas natirèl ye ?

Dezas natirèl se tout changman ki fèt nan nati a ki kapab pwovoke gwo dega nan vi moun ak sou anviwonman. Yo rele yo tout katastwòf natirèl. Katastwòf  natirèl yo lakòz chak ane  anpil domaj nan mond la, bagay sa yo gen anpil konsekans sou lavi ak lasante moun, sou ekonomi avèk estrikti peyi yo. Genyen yon ban ak yon pakèt, ladan yo nou ka site kè ki trè frekan nan peyi nou tankou : tranbleman tè, siklòn, inondasyon, deboulonnay tè, sechrès, dife,volcan. Gen nan dezas sa yo ki makònen ansanm epitou ki gen menm sous. Moun pa responsab dirèkteman dezas sa yo, men bilan lou katastwòf depan anpil de aksyon moun, tankou jan nou fè kay ak kote nou bati ka lakòz gwo inondasyon ak deboulonnay tè. Andedan modil sa nou pral wè ansanm karakteritik dezas yo, konsekans yo sou lavi moun ak kòman pou nou pwotege tèt nou.

Aktivite 1

Reflechi ansanm sou kesyon sa yo.

1- Kisa yon dezas ye ?

2- Kisa yon dezas natirèl ye ? bay kèk egzamp.

Anvan nou reponn kesyon sa yo li tèks ki anwo a, li ape de nou reflechi. Answit pataje repons yo 

DEZIEM PATI

II- Karakteristik dezas yo ak fason pou moun aji non moman sa yo.

     Objektif  espesifik : aprè seyans sa a popilasyon ap kapab

1. Konprann karakteristik diferan tip dezas  ki trete nan modil sa. 

2. Konnen sa pou yo fè  ak kòman pou yo pwotege tèt yo nan  moman sa yo.

· Tranbleman tè

Kisa yon tranbleman tè ye ? 

Se yon sekous ki ebranle oswa ki souke tè a, lè li prodwi anpil dega , yo pale de seyis.  Se yon mouvman ki fèt nan kwout tè a epi ki mache ak yon seri vibrasyon.

Kisa ki lakòz tranbleman tè ?

 Daprè syantifik yo, genyen 2 gwo bagay ki lakòz tanblemann tè.  Premye a se, Presyon ki fon anba tè a (gen 2 kouch espesyal andedan tè a:  youn se kè tè a - tankou grenn nan andedan yon fwi - lòt la, manto a, se yon kouch ki vlope kè a). Lè vin gen twòp presyon andedan 2 kouch sa yo, sa pouse sifas tè a, kwout la (sa ki anba pye nou a) sòti epi sa fè kwout la krake, li vin fann sou an dedan nan fon tè a. Se evènman sa yo, ki lè yo pase andedan tè a vin kreye fay yo. Lè presyon an vin twòp, fay yo vin pi fèb, ki fè tanbleman tè vin fèt pi fasil sou fay yo. Lè presyon an vin pete sou deyò nan zòn nan, lè sa a li bay yon volkan. Yon volkan, se lè tè a vin ap vomi dife paske chalè ki anba tè a fè wòch yo fonn, yo vin tounen yon lanmè dife ki pran koule. Lè sa rive plizyè fwa nan menm kote a, sa vin kreye yon mòn dife, yon Mòn volkanik.

Dezyèm kòz la, se yon lòt bagay kap pase anba tè oswa anba lanmè, yo rele sa yon plak tektonik. Plak tektonik yo, se de kokenn chenn plak ki fòme kwout la (pa bliye kwout la pwolonje anba lanmètou). Plak sa yo kontre sou arebò youn ak lòt epi y ap fwote. Lè presyon an vin twòp, yo vini youn ap pouse lòt, ale vini sa a kreye yon tranblemann tè.  Fòs sa a kont pou l kraze nenpòt ki sa lòm ka bati. Li kapab chanje ata fòm yon kote (fòm yon kote, se sa yo rele topografi) – Paregzanp, larivyè kapab chanje plas, mòn kapab kraze, epitou gwo deboulonnay tè ka fèt.

Anpil rejyon nan lemon antye , tankou Ayiti repite pou zòn ki sansib pou tranbleman tè. Sa ka rive, lè yon tranbleman  pase sa ka pran pou pi piti 50 an avan gen yon lòt. Jan nou konnen, tranbleman tè pa gen avètisman  epitou li pa bay tan pou nou  prepare. Se poutèt sa nan zòn a ris  yo  li enpòtan pou ranfòse konstriksyon kay yo pou anpeche tèt kay ak mi yo tonbe, nou dwe evite  konstwi avèk blòk en tè ki pa solid.  Yo kapab kraze fasilman e antere moun ki andan kay yo.

Kisa pou nou fè pandan  aprè yon tranbleman tè ?

· Si yon tranbleman tè kòmanse rete ak tout san fwa ou. Redwi deplasman ou yo, rete nan yon kote ki an sekirite jiskaske sekous la pase.

· Si nou anndan yon kay  pa kouri soti, Lage kò nou a tè kache  anba yon tab oswa  yon mèb ki solid, jwenn pwoteksyon epi kenbe fèm jouktan sekous la pase. Si pa gen tab oswa biwo kote ou ye a, kouvri vizaj ou, tèt ou avèk bra w epi mete kòw nan yon kwen anndan kay la. Rete lwen etajè ki gen vè sou yo, fenèt, mi ak lot bagay nou panse ki ka tonbe. Rechèch yo montre, anpil moun rive mouri se lè yap eseye kite kote yo ye po yo kouri soti deyò. Nou kapab kanpe anba chanbranl yon pòt. Piga nou itilize eskalye, paske yo pa deplase nan menn sans ak kay la.

· Si ou deyò, deplase lwen gwo batiman,  pye bwa, pankat, gwo panno reklam, fil ak poto elektrik, rete yon kote ki lib. 

· Si wap kondwi, kanpe epi rete anndan machin nan. Evite  kanpe kote gwo batiman,  pye bwa, pankat, gwo panno reklam, fil ak poto elektrik, rete yon kote ki lib. Se pou ou pridan menm si tranbleman tè a ta fini, pa pase nan wout ak sou pon ki andomaje. 

· Si w  kwense anba dekonm, pa limen alimèt, pa deplase, jwenn mwayen pou w ta kouvri bouch ou, pa rele anpil pou w pa swaf ak pèdi fòs respire yon pakèt danjere.

Rechèch ki fèt montre anpil aksidan, lanmò, elatriye… ki rive nan tranbleman tè se poutèt moun ki anndan bilding ki panike epi y ap kouri toupatou. Meyè bagay la se jwenn yon kote pou abrite w ki osi pre posib de kote w ye a. Gwo mèb byen solid, kapab ba ou pwoteksyon ak yon espas kote w ka respire.

· Aprè yon tranbleman nou dwe atann nou a kèk sekous pandan lè, jou, semèn oswa mwa ki swiv yo, ond segondè sa yo mwens vyolan, men yo ka fò tou e kapab pwovoke dega nan estrikti ki deja andomaje yo.

Se pou nou tande radio, si sa posib gade televisyon pou nou tande dènye enfòmasyon sou ijans yo. Itilize telefòn pou sèlman apèl ijans yo. Si nou ta rantre nan kay fè atansyon avèk mèb ki ka tonbe. Rete lwen zòn ki andomaje. Retounen lakay ou lè otorite yo anonse ke sitiyasyon an retabli.
Ede moun ki blese oswa kwense. Bay vwasen nou yo, timoun yo, gran moun yo ak moun ki andikape yon asistans espesyal, bay premye swen, pa deplase moun ki blese anpil.
AKTIVITE SOU SIJĖ TRANBLEMAN TĖ A
1- di kisa  yon tranbleman tè ye depre sa ou aprann?
2- Di kisa yon tranbleman tè ye dapre sa ou konprann ?
3- Di kisa ou te konprann yon tranbleman tè ye avan ou te tande leson sa a ?

4- Avan douz janvye konbyen nan nou ki te konn viv tranbleman tè déjà ?  kisa nou te konn fè
	· Siklòn



	Nou souvan toujou tande pale de Siklòn, tanpèt ak ouragan. Tout mo sa yo preske vle di menm bagay paske yo sanble nan karakteristik yo. Pa egzanp, yon ouragan se yon tip siklòn twopikal. Siklòn toujou mache ak anpil loraj, gwo van ak lapli. Chak ane peyi yo toujou fè fas a jan de katastwòf sa yo. Nan peyi nou peryòd siklòn nan kòmanse jen pou rive nan mwa novanm.Yo klase ouragan yo nan kategori a pati de vitès van yo. Nan gwo tanpèt yo fòs van yo  sèlman sifi pou koze gwo dega. ( definisyon siklon nan pa klè)



Kisa nou dwe fè avan, pandan,aprè yon siklòn

· Lè yo anonse siklòn, nou konnen kèk fwa fòs li ak direksyon li kapab change, se poutèt sa depi peryòd sa rive nou dwe tou prepare nou pou nou fè fas kare ak jan de sitiyasyon sa yo. Nan sans sa nou konseye nou koupe tout pye bwa ak branch bwa ki panche sou kay nou  yo. Verifye twati kay, gade si tòl yo pa koule. Si yo dekloure, fikse yo bouche tout ti twou yo.

Se pou nou genyen manje ak dlo nan kay la, mete pil nan flach, nan radyo yo. Koute radyo  oswa gade televizyon pou nou jwen dènye enfòmasyon sou siklòn nan. 

	Pandan yon siklòn, kay,magazen, batiman piblik, avèk tout enfrastikti yon zòn kapab sibi gwo domajman oswa  detwi. Konsa si nou ta rete nan zòn riske tankou,  bò lanmè, nan plèn ki ka inonde, bò larivyè  pare nou pou nou deplase si tout fwa kay nou ta andomaje. Swiv tout konsèy otorite yo ap fè pase.Pa rete pre fenèt ak pòt ki bay sou deyo. Si van ta ap sakaje kay nou, mete an sekirite, kouche plat atè anba yon tab oswa yon objè ki solid


· Aprè yon katastwòf premye preokipasyon w dwe lasante ak sekirite fanmiy w. Asire w ke fanmi ou byen. Gade si w gen moun ki blese, moun ki  an danje oswa moun ki pèdi konesans, pote sekou ba yo. Si gen moun ki pèdi konesans, ki pa ka respire, fè repirasyon atifisyèl pou yo,bouch a bouch. Kouvri kò yo epi tou pa eseye ba yo manje pa avan yo vin gen konesans ankò. 

Pa fatige kò nou anpil se pou nou pran repo. Bwè anpil dlo, dlo ki pwòp ki trete, Lave men nou souvan pou nou pa trape mikwòb. 

Si nou deplase pa retounen lakay nou pa avan otorite yo ban nou lòd. Se pou nou pridan lè nou tounen lakay nou. Si kay la pa kraze, mande verivye domajman yo, si pa gen vye bèt  anvan nou antre. Si nou ta remake kay la andomaje anpil li kapab tonbe pa rete ladanl. Si wap soti nan lari, fè atansyon ak fil kouran ki tonbe, mi, wout, pon, ak twotwa ki andomaje, itilize telefòn pou nou fè kontak ijans yo. Gade systèm elektrik yo avan nou branche kouran nan kay.
 Sa koulè alèt siklòn yo vle di?

· Alèt oranj: se lè gen yon siklòn ki nan kategori 1 ak 2; 

· Alèt wouj:  se lè gen yon siklòn ki nan kategori 3, 4 ak 5;

· Alet ve: se lè gen yon siklòn ki nan kategori ki pa prezante okenn danje
Kategori 1

Van 118 rive 153 kilomèt alè (piti)

· Kèk  ti dega sou pye bwa ak kay ki mal bati

· .Dlo monte kouvri kèk kote

Kategori 2

Van 154 rive 177 kilomèt alè (mwayèn)

· Plant ak kay ki sou wout van sibi gwo dega, kèk pye bwa ka dechouke

· Kouri kite kay ki bò larivyè (dlo) ak nan zòn ki ba

Kategori 3

Van 178 rive 209 kilomèt alè (grav)

· Plant ak pye bwa tonbe atè

· Kay ki mal bati kraze, gwo dega nan twati kay

· Vag lanmè monte sou pon, pò, dlo monte koupe wout

· Kouri kite kay ki bò dlo ak nan zòn ki ba.

Kategori 4

Van 210 rive 248 kilomèt alè (grav anpil)

· Anpil plant dechouke, tonbe a tè

· Kay kraze nèt

· Dlo monte wo kouvri tè ki twa mèt pi wo pase nivo lanmè

· Tout moun nèt blije kite tout kay ki chita 3 kilomèt bò dlo

Kategori 5

Van 249  alè osinon pi plis (grav nèt)

· Anyen pa rete kanpe

· Tout moun nèt blije kouri kite tout kay ki chita 5 kilomèt bò dlo.

REFLEKSYON SOU SIJĖ SYKLON
Activite:  Li ti teks sa a epi di kisa tonton sanbala blye di moun yo sou siklonn nan

Mesye sanbala te asiste yon fômasyon sou siklòn . kounye a li reyni moun lakay li l ap pale sou siklon. Li di:
Siklòn se yon seri gwo van ki pran nesans sou lanmè. Moun Save yo di se yon kouran lè cho ak yon kouran lè frèt ki jwenn ansann sou lanmè a epi ki tounen van. Se pa toutan sa rive, yo gen le yo pou yo rankontre se sa nou rele sezon siklonn nan.  Men menm kote yo finn pran nesans sou lanmè a yon chache chemen latè. Yo deplase avèk anpil vitès. Dapre vitès yo genyen yo ka fè ti dega yo ka fè gwo dega lè yo rive sou tè. Peson pa ka anpeche yo fet nonplis anpeche yo vinn sou te. Sel sa lezom ka fe se siveye sezon siklonn nan pou li ka bay tet li pwoteksyon.
	· Inondasyon 



	Nou pale de inondasyon se lè dlo rive kouvri yon kote nan tan nòmal ki pat janm kouvri   anvan. Sa kapab rive lè larivyè yo desann, lè gen gwo lapli ravin ki nan mòn yo desann nan plenn yo, lè twou rego yo bouche lè konsa dlo yo charye anpil roch, labou, ak pye bwa ak tout lòt bagay li rankontre sou wout li. 

Tout inondasyon pa sanble, gen ladan yo ki devlope piti. sa ka rive lè nou koupe anpil pye bwa nan yon zòn, lè gen siklòn. Men sibitman yon rivyè kapab desann epi li prodwi jan de sitiyasyon sa a. nou dwe trè pridan  sou danje inondasyon nenpòt kote nou rete, sitou si nou ap viv nan zòn ki plat, nan ravin, bò rivyè.

· Lè yo anonse inondasyon pran tout papye enpòtan nou yo, rad nou yo, ak manje nou gen nan  kay la,  mete yo yon kote dlo pap jwenn yo. Mete pil nan radyo ak flach yo, koute radyo debranche fil kouran yo. Si ou mouye pa manyen aparèy ki gen kouran

· Si zòn kote nou ye ta inonde, pa al eseye naje soti kote nou ye pou nou ale nan yon lòt kote, kouran dlo yo ka charye nou. Li enpòtan pou nou ta chache yon kote ki wo pou nou rete. Lè nou ap deplase nou dwe itilize yon baton pou nou evite pase kote ki gen twou (twou rego) pou nou pa viktim piplis toujou. Pa al rantre nan dlo ki ap desann paske nou konn dlo oswa konn naje.

· Apre yon inondasyon, dlo yo kontamine avek tout kalte mikwòb, bèt ki mouri. Lè dlo yo fin seche, tout manje ki te rete nan kay la ki mouye dwe jete paske yo menm tou yo vin kontamine.
( ki aktivite ou pwopoze  sou koze inondasyon)
1- ou te ka mande kek temwayaj sou inodeasyon youn nan yo te temwen déjà

2- epi kisa yo te fe pou defann yo ( konsa nou ta fe yo tout diskite pou yo si te anto osnon gen rezon)
· DEBOULONNAY TÈ 
Kisa deboulonnay tè a ye ?
Deboulonnay se lè gen anpil mas  wòch, labou,tè, ak debri kap vide desans. Deboulonnay yo ka gwo oubyen yo piti. Men tout kapab represante yon danje.

Deboulonnay labou : se lè dlo ak tè melanje ansanm. Sa vle di : tè ki ap vide desan la rankontre ak dlo larivye epi yo fè yon mass. Lè li pase, li kapab  pran ni kay ni bèt e tout lòt bagay ki sou rout li. 

Deboulonnay tè ak wòch : se lè tè ak wòch ki nan mòn yo pran vide.Lè sa fèt, nou kapab wè bò mòn yo vide tombe. Sa danjere anpil paske deboulonnay la fèt ak anpil fòs.

Kisa ki lakòz deboulonnay tè yo ?
Deboulonnay sa yo ka rive akoz  move fason nou jere tè nou yo oubyen pa lòt mwayen natirel. Men kek bagay ki lakòz deboulonnay tè :

· Tranbleman  tè

· Tanpèt siklòn

· Debwazman

· Anpil lapli

Kisa nou kapab fè lè gen deboulonnay tè ?

Moun ki abite nan zòn ki danjere dwe toujou rete vijilan nan tan gwo lapli ak van. Lè gen deboulman, men kèk bagay nou kapab fè :

· Si nou rete nan zòn ki danjere, nan sezon lapli, si gen posibilite, nou gen dwa  kite kay la al rete kay yon lòt fanmi.

· Si nou ap viv bò rivyè, nan zòn  ki gen anpil dlo, fè kanal pou dlo pase

· Si ou ta prè yon deboulonay chèche retire kò ou, men veye byen nan ki direksyon ou ka ale.

· Si tout fwa nou paka retire kò nou ale yon lòt kote, chèche akokiye kò nou tankou yon ti boul epi kouvri tèt nou.

Nan sije sa a ou te ka mande yo :
1- ki siy ki ka fe  we le yon tè kapab deboulonen?
2- Bay  kek egzanp te nou we ki ka deboulonen nan zon kote nou ye?

TWAZYÈM PATI

III- KONSEKANS DEZAS YO

Ojektif espesifik : apre seyans sa moun yo ap konnen ki konsekans dezas yo genyen sou lavi moun, sou anvironman ak sou estrikti la tè.

Pandan dis (10) dènye lane sa yo anpil gwo dezas frape lemonn. Sa genyen anpil konsekans  tou depan sikonstans yo.

· SOU LAVI MOUN

Dezas yo genyen anpil konsekans sou lavi moun tankou : domaj sikolojik ki fèt kay moun, lè moun mouri sibit, domaj fisik moun vin andikape, pèdi tout sa yo te pwosede, moun kite nan antouraj yo, moun yo oblige deplase. Sitiyasyon twomatis sa yo fè moun yo soufri anpil. Lè anpil moun mouri yon sèl kou, sikologikman sa vini yon devastasyon. Retounen nan lavi nòmal pa bagay fasil lè tout enfrastrikti yo  disparèt. Sa kapab pwodwi anpil gwo reaksyon lakay moun, yo kapab vinn estrese, lè sa konpòtman moun yo kapab chanje. ( eske w pa ta dwe site egzatman chanjman katastrof yo ka pwovoke nan lavi yon moun tankou : pedi apeti, ogmante apeti, pedi konsantrasyon, devni solite, vini pi atachan, vini gen engouman pou seks elatrye)
· SOU ESTRIKTI PEYI

Apre yon dezas gen anpil changman ki fèt nan estrikti zòn yo oswa nan tè : tankou larivye kapab chanje plas, mòn ka kraze, mòn ka parèt kote ki pa te gen mòn, yon zòn kapab diparèt. Destriksyon estrikti lèzòm te bati ; kay, bilding kraze oswa domaje, wout ak pon kraze, rekòt ak bèt detwi. 
KATRIÈM PATI

IV-  FÈ FAS AK DEZAS YO

Objektif espesifik : apre seyans sa kominote a ap an mezi pou konnen ki mezi yo kapab pran pou yo fè fas ak dezas.

 Pou evite viktim  lè gen gwo  katastròf, nou dwe respekte prensip sa yo :

· nou pa dwe bati kay nenpòt kijan ak nenpòt ki kote, paske anpil fwa se pa katastwòf ki touye nou men se jan nou konstwi ki lakòz anpil moun mouri.

· Pa bati kay anba mòn, nan ren mòn, prè larivyè

· Pa koupe pye bwa nenpòt kote ak nenpòt kilè paske rasin pye bwa yo kenbe tè a lè lapli tonbe

· Pa jete fatra nenpòt kote, paske lè lapli tonbe kannnal yo ap bouche

· Avan nou achte tè oubyen fè konstriksyon, konsilte espasiyalis nan domèn lan.

· Chèche konnen ki  tè ki bon pou nou bati.

· Si nou gen tè ki kapab deboulonnen, plante bye bwoa ak lòt zèb ki ka kenbe tè a.
AKTIVITE 2

KESYON                                                               REPONS

	1- Kisa yon dezas ye ?
	

	2- Site kèk dezas natirèl ?
	

	3- Kisa ki lakòz yon tranbleman tè ?
	

	4- Lè yo anonse siklòn kisa nou dwe fè ?
	

	5- Kisa ki ka lakòz inondasyon ?
	

	6- Kisa yon moun dwe fè lè gen tranbleman tè si li andan yon kay ?
	

	7- Kisa ki ka lakòz deboulonnay tè yo ?
	

	8- Ki konsekans dezas yo genyen sou lavi moun ?
	

	9- Kijan nou dwe aji pou fè fas ak dezas
	

	10- Apre yon siklòn kisa nou dwe fè avan nou rantre lakay nou ?
	

	11- ki siy ki ka montre nou ke yon ka deboulonnen
	


AKTIVITE 3

MEN KEK SITIASYON KI KA PREZANTE NAN MOMAN DEZAS. KI SA W TA KONSEYE  NAN SIKONSTANS SA A.
Jid ak Jann dwe ale lopital. Jann rive sou lè pou l akouche epi li gen pwoblem.  Men radio anonse move tan . yon siklon 145 km /h ap soufle. Kisa nou panse  li ta dwe fè.
a-kite madanm lan pase nwit la nan kay la

b-demele l mennen l lopital anba siklonn nan

C-rele moun vinn ede l mennen  madanm lan lopital
d- akouche madanm lan poukont li

